
        
            
                
            
        

    
	Ч. Арьяасүрэн

	 

	СҮРГИЙН МАНЛАЙ ЭРЭЛХЭГ АМЬТДЫН ҮЛГЭР

	 

	 “Гэгээрлийн яамны хэвлэл” Улаанбаатар хотноо 1965 онд эрхлэн хэвлүүлсэн эхээс

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ҮЛГЭРЧ ӨВГӨН

	 

	Хүрэлдэй өвгөн үлгэр их ярьдаг хүн билээ. Тэр өвгөн чухам яаж тийм олон үлгэр мэддэг болсон юм бол доо? Миний хувьд гэвэл өвгөний хажууд суучхаад үлгэр сонсож байх шиг сайхан юм байдаггүй сэн.

	Харин эмгэн нь тэр үлгэрүүдийг огт сонирхдоггүй дүр үзүүлдэг бөгөөд өвгөнийг эсэн бусын юм зохиож ярьдаг гэдэг билээ.

	— Зүгээр бай, эмгэн минь! Энэ чинь дэмий юм биш шүү гэхэд, 

	— Өвгөн минь үүний чинь далан худалч гэхээс яах вэ. Хэзээ сүүлээр хийсэн хүн амьдарч, цасан хүүхдүүд Ангараг гарагт нисэж байлаа. Ээдээ өвгөн минь хүүхдийн толгой эргүүлэх вий дээ гэнэ.

	Гэвч айл саахалтын хүүхдүүд өвгөнийг хүрээлж

	— Үлгэр яриач Өвгөн гуай! гэлцэнэ.

	Хүүхдүүд түүний үлгэрийг амьсгаа даран чагнаж байгааг үзмэгц өвгөний сэтгэл улам сэргэнэ.

	Нэг удаа өвгөн хонио хариулж яваад хүүхдүүдийг тойруулан суулгаж «Бух ба долоон чоно» гэдэг үлгэрээ ярьж эхлэв.

	... Хангай газар нэг айлын бух намар болохоор аль бэлчээр сайтай газар түшиж тарга хүч аваад түрүүчийн цас орсон хойно гэртээ эргэж ирдэг заншилтай байжээ.

	Гэтэл нэг намар цас орж, тэсгим хүйтэн болжээ. Эзэн нь өглөө босоод бухаа ирээ болов уу гэж харахад бух нь ирсэнгүй гэнэ. Тэгэхэд нь гайхаж жил бүр ирдэг бух минь юунд өнөөдөр эс ирэв гэж ажиг сэжиг төрж:

	«Өчигдөр орой баруун хойд нуруунд харагдсан сан» гэж ярилцацгааж байгаад гэрийн эзэн буугаа үүрээд морджээ. Намрын шинэхэн цасанд үнэг гүйж чаддаггүй гэдэг хуучин үгийг санаж бухын барааг харан, амьтдын мөрийг ажиглаж явсаар бух байсан нуруунд хүрчээ.

	Тэр нуруунаас баруун урагшаа явсан баахан амьтдын мөрийг үзэхэд, бух нь олон чонын хамт явсан байв.

	Эдгээр мөрийг мөшгөн хөөхөд бух нь өвөлжөөндөө очсон байв.

	Мөн өвөлжөөнд нөгөө айлын эцэнхий малаа оруулдаг нэг пүнз хоосон байжээ. Тэр пүнзэнд бух, чононы орсон мөр байх боловч хаалга нь хаалттай ажээ.

	Эзэн хүн тун их гайхаж, пүнзнийхээ дээр нь гараад өрх мэт дөрвөлжин нүхний хавхгийг авч, гэрэл оруулан харвал бух нь пүнзний зүүн талд дотогшоо нээгддэг хаалгыг дараад, баруун булан тийш улангассан юм шиг хурган зогсжээ. Пүнзний баруун буланд долоон чоно цомцойн сууж, дэмий л амаа ангайлган эвшээж, хоригдсондоо нэгмөсөн сэтгэл санаагаар унасан үзэгдэхэд, чононуудыг нэг нэгээр нь буудаж алаад, дараа нь бухаа гаргаж авчээ. 

	Тэр бухад ямар нэг гэм болоогүй байна гэнэ гэж ярьж байх үед эмгэн нь гэрийнхээ гадаа саравчлан өнөө өвгөн чинь үлгэрээ ярьчихжээ дээ, үдийн саам болчхоод байхад хонио хотлуулж ирэхгүй нь ээ гэж үглэж байлаа. Өвгөн, өвлийн тухай үлгэр ярьж байсан учир, жигтэй сонин юм үзэгдэж амнаас нь хүйтэн уур савссан билээ. Нуурын ус өвгөний үлгэрийг сонсоод нимгэн мөсөөр бүрхэгдэж улам хатуурсаар бүр зузаан хөлджээ.

	Эмгэн нь хониныхоо хойноос явж байхдаа нуурын ус хөлдсөнийг мэдээд:

	— Энэ өвгөний хийж байгаа гай даа гэж бодов.

	Нэг өвөл өвгөн түргэн цэцэглэхийг хүсэмжилсэн гүзээлзгэнийн навчны тухай үлгэр ярихад нь гэнэт халуу шатаж, хонины бүхэл гулууз мах бээчих дөхсөн тул сүүдэр газар аваачсаныг санав. Тэгэхэд нь ахин цас оруулж өвөл болгохын тул өвгөн өөр үлгэр бодож олоод ярьж хониныхоо махыг халуунд ялзарч муудахаас хамгаалсан байжээ.

	Эмгэн газар товчлон, нуурын мөс дээгүүр хониныхоо зүг явав. Өвгөн үлгэрээ ярьсаар байгаад нуурын ус хадаалсныг сая мэдэж, 

	— Хээ! Халуун зунаар нуур хөлдөнө гэдэг байж болшгүй хэрэг гэж өвгөн үлгэрээ түргэн дуусгаж шинэ үлгэр эхлэв. Энэ нь халуун зун ойд төөрсөн нэгэн тугалын тухай үлгэр байв. Эмгэнийг нөгөө эрэгт хүрэх яагаа ч үгүй байхад нуурын мөс хайлж эхэллээ.

	Эргэн тойрон том цөнгүүд хөвж, эмгэн өөрөө нэг цөн дээр зогсон үлджээ. Эмгэн тэнхээгээрээ:

	— Буянтан хүмүүс ээ! Бушуухан туслаарай! Живж үхлээ шүү! гэж хашхирахыг хүүхдүүдийн нэг нь сонсоод эргэж харав. Эмгэн цөн дээр зогсоод, гараараа даллах бөгөөд мөс нь улам хайлсаар ажээ. Өвгөнд, эмгэн нь өрөвдөлтэй харагдав.

	— Яах билээ? гэж өвгөн учиргүй сандрав. Хүүхдүүд нэгэн зэрэг дуугаар:

	— Өвгөн гуай цан хүүрэг хучсан өвлийн тухай үлгэрээ яриач гэлцэв.

	— Гурван өдрийн өмнө би, бор морио эмээллэж унаад өвлийн өвгөний мөсөн өргөөнд очлоо гээд өвгөн үлгэрээ эхлэв. Үүнийг сонсоод хүүхдүүд нуурын зүг харцгаалаа.

	— Нөхөд минь! Өвгөнийг маань харчих л даа. Намайг живж үхэх гэж байхад аанай л үлгэрээ ярьсаар байгааг нь гэж эмгэн зэмлэж гарав.

	Төдхөн нуурын ус захаасаа хөлдөж, эмгэний зогсож байсан цөн ч хатуурч барьцалдан урсахаа зогсов. Шуурга ч нүүр нүдгүй шуурлаа.

	Эмгэн өвгөнийхөө дэргэд хүрч ирээд, хөмсөг зангидан ширүүн харж, 

	— Өвгөөн! гэж эмгэнийг дуудахад өвгөн үлгэрч хулчийсан янзтай өөдөөс нь, 

	— Надад битгий уурла, эмгэн минь! Багачуудыг баярлуулах гэж үлгэр ярьж байгаа юм гэхэд эмгэн тоомжиргүй байдлаар, 

	— Худал ярих дуртай хойно ямар нэг юм санаанаасаа зохиогоо л биз. Бүр сүүлдээ ус хөлдтөл худал ярьдаг болох нь ээ, гэхэд хүүхдүүд:

	— Хүрэлдэй гуай үнэхээр гайхамшигтай сайхан үлгэрч учир үнэхээр шидэт хүн юм гэхэд эмгэн:

	— Мөсийг хайлуулж чаддаг шидтэн хойно нуураа хөлдүү байлгаад ч яах вэ дээ, өвгөн минь гэж хэлэв.

	Нууран дээгүүр жижигхэн мөснүүд бие биеэ дэлсэн аажимхан хөвсөөр сүүлдээ бүр бутраад цэлэлзэж буй усанд уусаж алга болов.

	Нар хурцаар шарав. Эмгэн инээмсэглэв. Хүүхдүүд ч инээлдэв. Өвгөний нүүрт үл мэдэг инээмсэглэл тодров, Өвгөн эмгэнээ усанд живж үхэх байх гэж ухаангүй айсан биз ээ.

	Өвгөн эмгэн хоёр хонио гэрийн зүг туув. Хүүхдүүд ч явцгаалаа. Эмгэн гэнэт

	— Хүүхдүүд минь, маргааш ирж өвгөн гуайгаараа үлгэр яриулаарай гэв.

	— Тэгнэ ээ, эмээ! Бид маргааш заавал ирнэ гэж хүүхдүүд шуугилдав.


ХАВРЫН ДУУЛЬ

	 

	Голын хөндийг дагаж тогтворгүй салхи зүүрмэглэсэн өвөлжөөн дээр үүрийн гэгээгээр нисэн ирэв. Салхи хөдсөн бээлийгээ үрж, 

	— Өнөө шөнө би хавартай дайралдчихлаа! гэв. Халзаахай нэрт мухар хөх үнээ:

	— Хавар хаана байна вэ? Хавраар яах юм бэ? Би чинь хүйтэнд дассан хөгшин толгой шүү! гэлээ: Гунж, дөнж, бяруунууд саяын үгэнд гайхаж бие бие өөдөө харахад магнайдаа түмэн үрчлээтэй хар халзан бух, 

	— Би ч гэсэн хүйтнээс хаширлаа гэв. Толгойдоо угласан уутнаас овьёос идэж байсан саарагч гүү хүртэл, 

	— Халзаахай минь юу хэлнэ вэ? Хавар хэчнээн сайхан байдгийг мэдэхгүй гэж үү хэмээн янцгаалаа. Бяруунууд дагжтал чичрэн, 

	— Тий, тий! Тэсгим хүйтэн яс янгинуулах юм гэв. Үхэр малын шуугиан хашаа хороог давж нөгөө амны хот айл хүртэл дамжив. Халзаахай үнээ нулимс гүйлгэнүүлж:

	— Би баярлаагүй гэж үү? Миний хувьд хавар бол өеөдүүлж магадгүй байдаг.

	Хаврын сураг гарсан тэр цагт цардмал цагаан цамцтай өвөл, хөвсгөр зөөлөн хөнжлөө нөмрөөд, даваа гүвээний арын хаалган дотор нойрсож байлаа. Өвөл эцтэлээ хөдөлмөрлөж тэнхээгээ баржээ. Ингэж ажиллахад хэчнээн ч өдөр шөнийг нүд анилгүй өнгөрөөсөн гэж санана. Өвөл цасыг тороор шигшиж, хаалга үүдийг хяхтнуулж, хамаг юмыг цан хүүрэг болгожээ. Өвөл зам зөргийг хүртэл цасаар хучиж булжээ. Өвөл адууг оторт гаргав.

	Үүр манхайтал цайхад өвөл нойрноос сэрж:

	— Юун шуугиан бэ? Хэн ирээ вэ? гэсээр хөвсгөр цагаан хөвөн хөнжлөөсөө цухуйлаа.

	— Цасан шуурга хаана байна вэ? Түргэн наашаа нис! Довцог толгой, уулын энгэрээс юун шуугиан гараад байна вэ? гэж хашхирлаа.

	— Өвөл минь гай дайрчээ! Бидний зүг хавар айсуй. Уулын цаана өвлийн өвгөн нэхий дээлээ гээлээ гэж салхи мэдээ хүргэж ирэв. Өвөл уурлаж:

	— Хаврыг орогнож байгаа нутагтаа яасан ч оруулахгүй. Цасан шуурга аа! Хуй салхи аа! Цасан туужуугаа түргэн авчирцгаа! гэж тушаав. Хуй салхи шүүртэй шуудайгаа үүрч ирэхэд цасан шуурга бээлийгээ өмсөөд:

	— Бид бэлэн! гэв.

	— За хөдөлцгөө! Би ч өөрөө очъё! гэлээ. Өвөл бэлчээрийг цас манартал шүүрдэв. Баруун тийшээ далайхад хунгар дарж, зүүн тийшээ далайхад мөс хучив. Өвөл өглөө болтол ажиллаад инээмсэглэж:

	— Одоо амаръя! гээд цасан дээр сууснаа жалгандаа очиж унтахаар явлаа. Энэ өдөр малчны баяр болж хүүхдүүд ээж аавдаа хадаг барин золгож байв. Дулаан орноос аяны богцоо ганзагалсан залуу хавар ч бас шинэлэхээр голын тэртээгээс айсуй.

	Хаврын богцонд хөх, шар өнгийн яргуй, ногоон навч, элгэн тараг зэрэг янз бүрийн бэлэг байна.

	Бас өеөдсөн малд өгөх амтлаг вандуйн бяцархайнууд ч авчирчээ. Хонь ямаанд өгөх хурц өнгөтэй яргуй ч ганзагалжээ.

	Хавар явсаар байгаад хахир өвлийн заагт хүрэв. Хөсгөөр ч, явганаар ч давж болшгүй цасан уул замд нь хөндөлсөв. Хавар хожуул дээр суугаад яах билээ! гэж элдвийг бодон шөнө нойргүй шахам хоножээ.

	Нар хэвтрээсээ өндийж суниагаад мөрөө хавчин цацраг туяа татуулсаар босов... Дэлхий рүү хартал хавар ирчихсэн хожуул дээр суугаад уйлж байхыг хараад:

	— Хавар минь! Төөрөв үү? Чи яав? Замдаа салхинд цохиулав уу? гэв. Хавар гэдрэг эргэж үл мэдэг инээмсэглэн, 

	— Нар минь! Би чамайг хүлээж байсан юм. Өвөл, зам зөрөг бүрийг цасаар шууран даржээ. Яаж явахаа бодоод олохгүй байна! гэлээ

	— За би энэ зовлонг горхи болгоод орхиё гээд нар цацрагаа ойртуулж өгье гэв. Энд тэндгүй тог тог чимээ гарч усан дусал бөнжгөнөн жалга гуу, уулын уруу олон горхи хоржигнон урсав. Даваа гүвээний арын жалга дотор өвөл нойрссоор дороосоо нойт оргиход л сэрж, 

	— Цасан шуурга хаана байна? Бушуухан нааш ир! гэхэд

	— Өвөө минь ээ! Бушуулж болохгүй байна гэж цаадах нь уйлагнав.

	— Хуй салхи яасан бэ? гэж бачимдахад, 

	— Өглөө эрт нисээд явчихсан.

	— Үнэнч өвлийн өвгөн минь хаачсан бэ?

	— Эсгий гутлаа чирсээр Хойд мөсөн далайн руу явчихсан.

	— Ээ зайлуул даа! Өвөл би чинь гон бие, гозон толгой үлджээ гээд толгойгоо бариад дороо суучхав. Тэгснээ босож хэд алхаж яваад халтирч ойчив. Тасхийтэл чанга унажээ.

	Уулын үер жалга уруудаж ирээд өвлийг далай руу аваад арилав.

	Хавар хүрэлцэн ирж, бүгдтэй минь шинэлээд дөрвөн зүг найман зовхист, бэлгээ түгээв. «Хавар цэцэрлэг» гэж хүүхдүүд хашхиралдан гүйлдэнэ. Адуу мал, гол горхиноос ханатлаа уугаад бэлчээр тийш дүүхэлзэнхэн алхална.


ИШИГХЭНД ТОХИОЛДСОН ЯВДАЛ

	 

	Нар эгц дээрээс шарж, ойн цоорхойд зөөлөн салхи үлээхэд, моддын навчис сэрчигнэнэ. Олноос онцгой ургасан өвгөн нарсны мөчир дээр алтан гургалдай суугаад «Улиас» гэдэг дууг цээлхэн хоолойгоор:

	 

	Цонхны минь дэргэд

	Цорын ганц улиас ургажээ.

	Өдөр түүнд уйтгартай бол уу?

	Шөнө түүнд аймшигтай бол уу?

	 

	Хаврын ажил эхлэхээр

	Хажууд нь нэгийг тарья даа

	Хамт тэгээд ургаг даа

	Хайрлаж би ч усалъя даа.

	 

	гэж уянгалуулан дуулж байтал түүний дэргэд нэгэн цагаан ишиг ирж найрсгаар:

	— Сайн байна уу? Алтан гургалдай гэгч та юу? гэж асуухад алтан гургалдай дуулахаа зогсож ишиг рүү харан тайвнаар, 

	— Сайн! Ишигхэн минь сайн уу? Би алтан гургалдай гэгч мөн. Харин чи чинь нөхдөөсөө тасраад ойн цоорхойд юунд ирээ вэ! гэлээ.

	— Бид энүүхэн уулын бэлд бэлчиж байна. Би таны дуулахыг чинь сонсож сэтгэл уяраад ирлээ хэмээн хариулав. Алтан гургалдай дуулж эхлэв. Ишиг дууг таслан, 

	— Та аргагүй сайхан дуулах юм аа. Би яаж ингэж дуулж сурах вэ? гэв.

	— Уйгагүй оролдоод дасгал хийгээд байвал дуулж сурна даа гэхэд Ишиг урамшин, 

	— Тэгвэл та дуулаач! Би дагаад дуулья гэлээ.

	— Үгүй чи эхлээд үгийг нь заалгах юм биш үү? гэж алтан гургалдайг хэлтэл ишиг, 

	— Яах юм бэ? Хэрэггүй. Би угийн сэргэлэн болохоор дорхноо сурчихна гэлээ. Алтан гургалдай дуулав. Ишиг дуурайн дуулах гэснээ муухай ориллоо.

	Алтан гургалдай дуулахаа зогсон өгүүлэх нь:

	— Би одоо аяархан дуулъя. Чи дагаад аялаарай гээд аялахад ишиг бас л аяархан бөгөөд тасалдангуй майлав.

	Алтан гургалдай дуулж эхэлснээ ишгэнд хандаж, 

	— Яагаад орилоод байна гэхэд Ишиг, 

	— Би одоо ёстой гоё дуулна гэв. Алтан гургалдай дахин дуулав. Ишиг, 

	— Хүүе, алтан гургалдай гуай зогсоорой! Би хоцорчихлоо гэж гэнэт сандруу өгүүлэв.

	Алтан гургалдай дуулахаа болиод:

	— Би чамд эхний хоёр мөрийг нь заая гэв.

	Ишиг дургүйцэж:

	— Та цөмийг нь дуул! Наад дууны чинь ая нь хэцүү юм. Уг нь ч гайгүй юм аа гэлээ. Тэр хоёр зэрэг дуулах болов. Ишиг ахиад л чанга гэгч майлав.

	Алтан гургалдай, Ишигнээс:

	— Чи дуулахын оронд юунд майлна вэ? гэхэд

	— Одоо та намайг шалга гэлээ. Алтан гургалдай зөвшөөрч ишигний дуулахыг хүлээв. Ишиг их л болгоомжтойгоор дуугаа өөр болгон огцомхноор

	— Цорын... ганц... улиас... ургажээ гэж орилов.

	Алтан гургалдайг

	— Боль, боль гэхэд ишиг орилохоо зогсож гайхсан байдлаар, 

	— Юу, болсонгүй гэж үү? Юу нь болохгүй байгаа юм бэ? Аятайхан л дуулах шиг болсон юм сан. Дахиад нэг үзье гэснээ сунжруулан майлав.

	Алтан гургалдай зовуурьтайгаар:

	— Тэсвэртэй оролдоод бай л даа гэж хэлэв. Гэтэл ишиг алтан гургалдайн дэргэд байсан хөгжмийг харж:

	— За би ч дуулж сурахгүй нь дээ. Та өөрөө дуулж хөгжимдөж үзүүлээч гээд хөгжим рүү заав.

	Алтан гургалдай дуртай зөвшөөрч дуулж хөгжимдөв. Ишиг чих тавин чагнаж байснаа:

	— Та аргагүй их авьяастай юм аа. Надад хөгжмөө өгөөч. Хөгжимдөж үзье гэхэд, 

	— Урьдаар нот сурах хэрэгтэй. Нот заалгахгүйгээр хөгжимдөж сурахгүй гэж алтан гургалдай хэлэв.

	— Ноттой нотгүй болно. Аль наад хөгжмөө! Гуйгаад өгөхгүй бол гуядаад авна даа гээд ишиг мод өөд цоройв. Алтан гургалдай ишигний дээрэнгүй занд гомдож:

	— Баяртай! Ишигхэн минь! гээд нисэж одлоо.

	Тэгтэл баруун зүгт мод тогших чимээ гарахад ишиг тэнд ямар нэг амьтан байна, очиж уулзъя гэж шийдээд явлаа.

	Нэг тоншуул мод цүүцдэж байв. Тоншуул ажлаа түр зогсоож, 

	— Ёх! ёх! Энэ мод яасан хатуу юм бэ? Бүр цүүцний минь ир дуусах нь гэснээ дахин цүүцдэж гарав. Ардаа модны мөчир тас няс хийхэд тоншуул цочин эргэж харвал нэг ишиг зогсож байв.

	— Ишигхэн энд юу хийх гэж ирээ вэ? гэж асуухад, 

	— Би эндэхийн амьтадтай танилцаж, юу хийдгийг нь заалгаж сурах гэсэн юм. Сая алтан гургалдайгаар дуу заалгалаа. Танаас мод цүүцдэхийг суръя гэлээ.

	Тоншуул баярлан:

	— За мэдлээ. Ах нь дуу хөгжим сонсоогүй уджээ. Алтан гургалдай ч ойрын өдрүүдэд надтай уулзаагүй. Дууч шавьтай болсон минь юун аз вэ? Ишигхэн минь ой модыг найгатал, оюун бодлыг нь сэргэтэл дуулаач гэж гуйв. Ишигний царай хувьсан хулгасхийж, 

	— Дараа болъё, урьдаар ажилдаа орсон нь дээр гэхэд тоншуул, 

	— Тэгвэл чиний хэлснээр болъё. Юуны урьд чи хэдэн зүйлийг санаж ав.

	Нэгд багажтайгаа сайтар танилц.

	Хоёрт багажаа зөв хэрэглэж сурна.

	Гуравт багажаа яг энэ байранд нь тавьж байна.

	Дөрөвт... гэтэл ишиг үгийг нь таслан залхуурсан маягтай:

	— Яасан олон дугаартай юм бэ? Яаж цээжлэх билээ гэхэд:

	— Цээжлэх нь чухал бус. Гагцхүү нарийн учрыг нь ойлговол гүйцээ гэв.

	— Бүгдийг ойлголоо, багш аа! Ямар ажил хийх вэ? гэж асуухад тоншуул, 

	— Үүнийг яг л голоор нь цавчаарай гээд сүх, мод хоёр өгөв. Ишиг

	— Ердөө л энэ үү? Яаж ажиллахыг багш та харж бай. Маш амархан юм байна гэв.

	Тоншуул цаашаа харан модоо цүүцэднэ. Ишиг нөгөө модыг хоёр хэсэг болгочхоод, 

	— Багш аа, багш аа, цавччихлаа гэхэд нь тоншуул авч үзсэнээ:

	— Ээ харла! Чамайг тэгшхэн цавч гэснээс биш, далиу цавч гээгүй шүү дээ гээд өөрөө ингэж цавч гэж үзүүлэв.

	Дараа нь тэр хоёр тус тусынхаа ажилд ороод байтал чоно ирж явааг ишиг үзээд айж бүдүүн нарсны цаагуур орж нуугдлаа. Харин чоно ишгийг үзсэнгүй.

	Чоно тоншуулын дэргэд ирж сүр бадруулан:

	— Хүн мод хийж байгаа юм байх гэж айсныг хэлэх үү. Тоншуул чи үргэлж модтой зууралдаж байдаг атлаа олигтой мужаан болохгүй яасан юм бэ? гэхэд, 

	— Чи ч гэсэн дээ, бүх насаараа мал эргүүлсэн мөртөө малчин болчхоогүй чинь харамсалтай гэв.

	— Яана гэнэ ээ хө! Намайг бас доромжлох санаа байна уу. Өд сөдөө бүтэн дээрээ эндээс холдсон чинь дээр гэж хашхираад шүдээ ярзайлган тоншуул руу ухасхийв. Энэ байдлыг үзсэн ишиг хэрэг бишдэх нь гэж бодоод уулын уруу эрчээрээ харайлгалаа.

	Үдийн сааль дуусаж байх үеэр ишиг хотондоо санд мэнд орж явах зуураа хар унаганы хөл дор золтой л орчихсонгүй. Унага:

	— Ишигхэн чи чинь нүдгүй юм уу даа. Жулдрай бие чинь юу ч үгүй болно шүү гэж зэмлэхэд ишиг тэр хооронд заль гаргаж, 

	— Өө чи ямар ширүүн юм бэ? Би чамтай тоглох гэж ирсэн юм гэхэд, 

	— Тоглоё л доо гэж унага сүүлээ өргөн агсалзана. Ишиг:

	— Хоёулаа уралдаж тоглоё гэхэд, 

	— Санаанд чинь яаж адууны хүүтэй уралдах бодол ороо вэ? Чи миний тоосон дунд л хоцорно. Гэсэн ч хүслээр чинь болгоё. Хаанаас хаа хүртэл уралдах вэ? хэлчих гэлээ. Ишиг:

	— Тэр довын тэндээс энэ хашаа хүртэл гэж хэлэв.

	Унага, ишиг хоёр довын тэндээс нэг, хоёр, гурав гэж тоолоод уралдлаа. Унагыг хашааны дэргэд дороо хүрчихсэн байхад ишиг газрын тал дунд амьсгаадан зогсоно.

	Гэтэл нэг тугал ирж ишгийг бокс тоглохыг урилаа. Ишиг тугалыг булхайлж магадгүй гэж санаад

	— Шүүгчтэй л тогломоор байна гэлээ.

	Тугал:

	— Харин ээ, миний ах тарлан бяруу сайн шүүгч юмсан. Даан ч одоо өөр газар байгаа юм л даа гэхэд ишиг:

	— Миний ах сэлмэн эвэрт сэрх ч сайн шүүгч. Чухам хаана бэлчиж явааг мэдэхгүй байна гэлээ.

	Тэр хоёрт шүүгч олдоогүй учир тоглолтоо шууд эхэллээ. Ишиг самбаа гаргаж нэлээд дээр үсэрч тугалын шанаа руу мөргөхөд тугал хашаа налан гуйвав.

	Ишиг:

	— Нэг, хоёр, гурав, дөрөв, тав гэж тоолтол тугал босож ирээд уурлан ишгэнд сэхээ авхуулалгүй хэд дахин ёвров. Ишиг далдиран бултаж байв. Тугал гэнэт хүчтэй мөргөсөнд ишиг дээр хөөрснөө газар пидхийтэл унав. Тугал:

	— Нэг, хоёр, гурав, дөрөв, тав гэх мэтээр арав тоолоход ишиг босож ирж чадсангүй ялагджээ.

	 

	* * *

	 

	Энэ явдлаас хойш ишиг сониуч зангаа татаж, хэрээ мэдэж бяраа таньдаг болоод нөхдөөсөө тасарч ганцаараа явахаа больсон гэнэ.


ХҮРЭН ШАР, ГҮҮ, СЭРХ ГУРАВ

	 

	Зуны нэг халуун өдөр хүрэн шар гал зуухны газар байгуулахаар шийджээ. Хүрэн шар элс, шавар, тоосго зөөж авчраад ажилдаа орлоо. Түүний ойролцоо хадны сүүдэрт гүү тохом оёж байв. Бас хөх сэрх баруун талд нь хашаагаа сэлбэж байлаа.

	— Өнөөдөр яасан бүгчим өдөр вэ? Тэнхээ бүр тасарчихлаа гэж хүрэн шар нөгөөдүүлдээ хэлэв.

	— Хадны сүүдэр ч хаацайлж чадахгүй байна гэж гүү хариулав.

	— Айхавтар халуун болж байна даа гэж сэрх үг нийлснээ хамраа дагаж урссан хөлснийхөө дуслыг арчив. Тэд ингэж ярилцаад дор бүрийнхээ ажлыг үргэлжлүүллээ.

	Цаг нэлээд өнгөрөв. Хүрэн шар оройн сэрүүн орохын өмнө пийшингээ дуусаад эргэж тойрч үзэв.

	— Аятайхан пийшин болж дээ. Хатах л дутуу байна. Юу санаснаа хайрч, чанаж байхад аштай юу. 

	— Найз минь, би ч чамаас дутсангүй, хараач! Аятайхан тохом болоо биз. Одоо нэг хэд хэд ширчихвэл гүйцээ гэж гүү хэлэв.

	— Та хоёр ч яах вэ ажилтай улс хойно гэж сэрх магтаад:

	— Энэ хашааг хар л даа. Өдрийнхөө унтлагаас хасаж байж, банзны эвийг нийлүүлсэн. Одоо шавж орхивол болох нь тэр ээ! гэв.

	Хөх сэрхийг ингэж ярьж байтал хайлаас модны мөчир дээр шаазгай шахтнаж гарлаа. Гүү, шаазгайн шахтнаснаас 

	"Цаана чинь, бэлчээрт гал" гэдэг үгийг сонсжээ. Гүү учиргүй сандарч хамаг бие нь арзасхийгээд, нүд нь орой дээрээ гарчээ.

	— Найз нар аа! Бэлчээрт түймэр гарчээ. Унтраагаарай гэж гүү хашхираад тал руу хар хурдаараа давхина. Гүү тэвдэхдээ ширж гүйцээгүй байсан тохмоо ч гүйцээж амжилгүй босон харайхад, 

	— Хүлээж бай л даа! гэж хүрэн шар бачимдав. Хүрэн шар дороо сандран эргэлдэж байгаад ухасхийхдээ пийшингээ дарж ойчлоо. Пийшин бүхэлдээ нурсан боловч, хүрэн шар огт анзааралгүй үхэр хэдгэнэд гэнэт хатгуулсан юм шиг «түймэр, түймэр» гэсээр сүүлээ өргөн, гүүний хойноос цогьж гарав.

	Харин хөх сэрх явсангүй, толгойгоо хойш урагш эргүүлж агаар үнэртсэнээ гайхсан бололтой дал мөрөө хавчин:

	— Хүрэн шар утаа ер үнэртэхгүй байхад «түймэр» гэж бачимддаг яасан солиотой амьтан бэ? гэж бодосхийгээд ажлаа үргэлжлүүлэв. Гэсэн ч хөх сэрх толгойгоо үе үе эргүүлж үнэртэж байх аж.

	Хүрэн шар, гүү хоёр давхисаар хорвоогийн захыг үзэх нь холгүй болжээ. Тэдний хөл дороос улаан тоос манарч ард нь үлдэж байв. Тэгтэл гүнзгий жалга санамсаргүй хөндөлсөж явах замыг хаахад тэр хоёр жалганд яах ийхийн завдалгүй орчхов.

	— Чи амьд уу? гэж хэсэг зуур байснаа, гүү сулхан дуугаар асуухад, 

	— Амьд шүү л байна. Хөл минь бэртжээ. Хугарсан эсэх нь мэдэгдэхгүй юм гэж хүрэн шар ёолов.

	— Би хажуу хавиргаараа харуулджээ. Ёо-ёо. Тэсэх арга алга.

	— Найз минь, тэсэж үз! Бид ч бэртээд л гайгүй өнгөрлөө дөө! Сэрх лав түлэгдэж үхсэн дээ, яс ч үлдээгүй байх гэхэд, гүү толгойгоо гунигтайгаар сэгсрэв.

	— Та нар чинь юунд орчих нь энэ вэ? Арайхийж оллоо шүү! гэсээр шаазгай жалганы ёроолд буулаа.

	— За, юу гэж та нар дайн дээрэм хөөж байгаа юм шиг сандрав гэж шаазгай асууснаа, — Би та нарыг хөөгөөд гүйцэхгүй байлаа! гэв.

	— Бэлчээрт гал гараад, хамаг өвс ногоо шатчих гээд байхад чинь сандралгүй яах вэ! гэж гүүг хэлэхэд Шаазгай:

	— Юун гал, бэлчээрт гарлаа гэж шаазгай шахтнав.

	— Юу гэнэ ээ?! Чи чинь түрүүн «Гал гарлаа» гэж шахтнаагүй сэн бил үү? гэж гүү гайхав.

	— Хи-хи-хи! гэж шаазгай инээгээд, — Эвий минь эндүүрч дээ. «Гал шиг халуун байна» гэж шахтнасан юм байхгүй юу гэв.

	— Ээ харла аа! Юу болсны учрыг сайн олсонгүй. Шаазгай чи хэчнээн их түвэг удав аа гэж гүү уурлалаа.

	— Даанч их чирэгдэл шүү! гэж хүрэн шар гаслав.

	— Одоо яана гэхэв дээ! Гэртээ харьцгааж биесээ эмчлүүлэхгүй юу гэж шаазгай тэднийг тайвшруулаад нисэв.

	Хүрэн шар, гүү хоёр гүнзгий жалганаас чармайсаар байж гараад бие биеэ түшиж гэлдэрсээр шөнө дөл болсон хойно гэртээ харьжээ. Бүтэн долоо хоног хэвтэцгээж, хүрэн шар бамбай өвсний хандаар хөлдөө жин тавьж, гүү арцны шүүсээр зулгарсан хажуугаа шавшив.

	Бэртсэн биесийнхээ шархыг анихад хүрэн шар, гүү хоёр ажлаа хийхээр гадагш гарлаа. Хөх сэрх хүрэн шарын эвдэлсэн пийшинг сэлбэлцэж, гүүг тохмоо гүйцээж оёход нь туслалцжээ.


АРВАГАР ХЭЭР МОРЬ

	(домог)

	 

	Урьд цагт адуучин Борной гэдэг хүн байжээ. Тэр хүн нэг өдөр аянчны гадаа өнгө ч үгүй, зүс ч үгүй өрвийсөн үстэй, атийсан жижигхэн хар даага, тэрэгний арлаас уяатай үүрэглэж байхад нь хоёр гүүгээр худалдаж аваад адуундаа нийлүүлжээ.

	Арвагар муухай үстэй өнөө хар даага нь адууны сүүлд нохой шиг дагаж явдаг байж гэнэ.

	Зуны дэлгэр цаг ирж, найр наадам ойртоод, хавь ойрын хүмүүс хурдан морио сойж эхлэхэд, адуучин Борной ч арвагар хар даагаа уяжээ. Борнойг адуунаасаа хар даагаа барьж сойход өнгөрсөн намрынхаасаа өөрчлөгдөж хувирсан юмгүй байв. Зарим хүн хар даагыг үзээд:

	— Муу адасгыг уяанаасаа зайлуул, нэр сүр гутаана! гэхэд, 

	— Даахь дор морь, дахан дор эр байдаг гэж Борной өмгөөлнө. Өдөр сар өнгөрсөөр.

	Эрийн гурван наадам болж хурдан морь нас насаараа уралдсаар шүдлэн уралдах болоход адуучин Борной арвагар шүдлэнгээ тавив. Морь барих газарт үй түмэн хүн үймэлдэж:

	— Морь ирж явна, морь ирж явна гэж хашхиралдан шуугилдаж давхицгаав.

	Арвагар хар шүдлэн таван морины сүүлд давхиж явснаа барианы газар ойртох тусам улам хурдалсаар гэнэт цойлон гарч түрүүлэв. Асрын өмнө авчирч айргаар мялаалгаж, алтан жолоогоо өргүүлсээр байж, биеийн нь хөлсийг хусахад арвагар хар үс нь өөрийн эрхгүй хийсэн ойчсоор өнгө зүс нь гялалзсан сайхан хээр шүдлэн болжээ.

	Наадмын түрүү морины шагналыг хүртэж: «Алтан жолоо, арвагар хээр» гэдэг алдар цолоор өргөмжлөгдөв. Тэр цагаас арвагар хээр морь наадам болгонд түрүүлдэг байв.

	 

	* * *

	 

	Долоон хошуу наадамд жил болгон шахуу дандаа түрүүлж байсан арвагар хээр морь нэгэн цагт насан туйлд хүрч зөнөглөсөн ажээ... Урьдын наадмын хөндийд улаан тоос тэнгэрт цооноглож агтын түрүүн шилдэг морьд эрчит хурдаар тэмцэн уралдав. Өвгөн арвагар хээр, унасан хүүхэдгүй, толгойдоо зүүсэн хазааргүй мөртөө хамгийн түрүүнд хурдалж айсуй. Олны дундаас адуучин Борной:

	— Уухай, миний арвагар хээр гэж хашхирлаа.

	— Унасан хүүхэд нь яалаа гэж хэн нэгнийг асуухад, 

	— Эвий хөөрхий өтөлсөн болохоор нь энэ наадамд уяагүй юм. Арвагар хээр минь уяаны дэргэд зогсож байгаад үсэргээ бүрд даган давхисаар уралдлаа гэв.

	Уушги зүрх нь эгшин хатаж, урдах зам нь бүрэлзэн баралзавч өвгөн арвагар хээр эртний хурдаа шавхсаар давхина. Тэгтэл хойноос нь хөөсөн хүрэн морь гүйцэж ирээд зуузай холбон явснаа яг барихын даваан дээр унасан хүүхдээ нэгэнтээ ташуурдмагц арвагар хээрээс түрүүлж гарав. Өвгөн арвагар хээр атаархах мэт өрсөн зүтгэн хэчнээн харайвч сунасан бие нь сульдан буурсаар, сугарч хойно нь хоцорчээ. Адуучин Борной бачимдан ядахдаа ойртон очоод өндөр дуугаар гуаглан хашхирав. Арвагар хээр сэрдхийн сэргэж, хэд харайлгаад, сүвээ хавиргаараа дугуйлдан унав. Эзэн хүнийхээ дууг сонсоод, зүрхэнд нь баяр бялхаж, эрчээ нэмэх гээд чадсангүй ажээ. Наадамчдыг юу болов гэж сандран ирцгээхэд адуучин Борной нүднээсээ нулимс асгаруулан арвагар хээр мориныхоо толгойг түшиж байв. Хурсан олны дундаас нэгэн өвгөн амандаа «уулыг цас дарж, эрийг нас даржээ» хэмээн гүнээ шүүрс алдав. Өвгөн арвагар хээр эцсийн хүчээ шавхан өндийж уртаар тасалдангуй янцгаагаад хорвоогоос салан оджээ.

	Адуучин Борной, арвагар хээрээ хөдөөлүүлэхдээ анх уралдаж түрүүлсэн Шар тал гэдэг газар оршуулсан юм гэнэ билээ. Түүнээс хойш Агь үйзэн вангийн шар талыг «Арвагар хээрийн тал» гэдэг болжээ.

	Өдөр шөнө ээлжилсээр хэчнээн жил болсныг ч бүү мэд. Лав зуу гаруй жил өнгөрсөн байх аа. Арвагар хээрийн тал, хожим хэн нэгийнх нь ташаа сонссоноос ч юм уу, хазгай хэлснээс юм уу «Арвай хээрийн тал» гэгдэж нэршсээр одоо хүрч иржээ.

	Бяцхан найз минь, чи хэзээ нэг цагт Өвөрхангай аймагт очиж, Арвай хээрийн талаар дайрвал домогт арвагар хээр морийг санах вий.

	 

	1964 он


ГҮЗЭЭ ИХТ ГҮРНИЙ ЖАНЖИН, СЭЛМЭН ЭВЭРТ СЭНГЭБААТАР

	(Монгол ардын үлгэрийн сэдвээр)

	 

	Эрт урьд цагт эмгэн өвгөн хоёр Борхүү гэдэг хүүтэй байжээ. Нэгэн өдөр хүүг нь үеийн нөхөд тэднийд ирээд:

	— Борхүүг бидэнтэй хамт тоглуулахгүй юу гэж гуйв.

	— Тэг л дээ, тэг! Харин та нар хол битгий явчхаарай, гэж эмгэн өвгөн хоёр захиж гэнэ.

	Хүүхдүүд явсаар байгаад нэг их ойд ирээд модны цаагуур наагуур нуугдаж тоглож л дээ. Ойд нуугдаж тоглосны гайгаар Борхүүгээ алдчихжээ.

	Нөхдөөсөө төөрчихсөн Борхүүг ойн шулам хүрч ирээд гэртээ аваачаад:

	— Одоо чи миний хүү болно. Хонь ямааг минь хариулна. Аргал түлээ түүнэ. Утас ээрч томно гэж хэлэв

	Ойн шулам Борхүүг учир зүггүй загнаж, хоол бага өгөөд өглөөнөөс орой болтол ажил хийлгэдэг байлаа. Нэг өдөр ойн шулмыг гадуур явсан хойгуур гэрийн үүдэнд Борхүүг уйлаад сууж байтал хажуугаар нь өнгөрч явсан адуун сүрэг хараад хангинатал янцгаалдан:

	— Хүү минь юунд уйлна вэ? гэв.

	— Адуунууд минь би уйлалгүй яах вэ дээ. Ойн шулам намайг орон гэрт минь хариулахгүй юм гэжээ.

	— Тэгтэл намайг унаад яв л даа, би гэрт чинь хүргээд өгье! гэж нэг хээр морь хэлэв.

	Борхүү хээр морийг унаад адуунуудыг араасаа дагуулаад давхиж гарчээ.

	Ойн шулмыг гэртээ эргэж ирэхэд Борхүү алга байв. Ойн шулам хурдан гүйдэг уур дотроо сууж аваад ясан хэдрэгээ бариад хойноос нь хөөжээ. Ойн шулам гүйцэж ирээд мориных нь дөрвөн хөлийг ясан хэдрэгээрээ тас цавчив. Морь гэдсээрээ мөлхөн зугтаасан боловч ойн шулам Борхүүг дор нь бариад гэртээ аваачаад хорьчихжээ.

	Дахиад л ажлаа хийлгээд уурлаад зүхээд байх юм гэнэ. Тэгсээр намар болж ойн шулам Борхүүгээр хонь ямаагаа хариулгах болов.

	Борхүүг шилбүүрээ бариад, хадан дээр суучихсан, газар ширтэн гөлөрч байгаад уйлахад нь ойн шулмын хонь ямааг хөтөлж явдаг хуц ухна хоёр өрөвдөж энэ хүүг гэрт нь хүргэж ээж аавтай нь уулзуулах юм сан гэж ярилцжээ. Тэгээд хуц ухна хоёр Борхүүд хандаж, 

	— Намайг унаад яв л даа. Би гэрт чинь хүргээд өгье гэж зэрэг зэрэг майлалдав.

	— Та нар намайг яаж хүргэх билээ дээ. Хуц ухна хоёр минь. Хурдан хээр морь хүргэж өгөх гээд чадаагүй амиа алдсан юм. Та нар морь шиг давхиж чадахгүй болохоороо бүр ч бүтэхгүй биз ээ гэхэд:

	— Хээр морь хүргэж өгч чадаагүй байж. Харин бид чамайг ээлжилж унуулаад хүргэчихнэ дээ. Чи эврээс минь сайн зуурч яваарай гээд хуц эврээрээ нэг сэжээд давхиж гарав.

	Орой хонь ямаагаа хотлохоор ирэхэд Борхүү хуц ухна хоёрыг нь аваад оргосныг ойн шулам мэдэж хурдан гүйдэг уур дотроо суугаад ясан хэдрэгээ барин, 

	— Одоохон гүйцнэ дээ! Одоохон чамайг барьж гэртээ аваачаад үүнээс хойш гаргана байгаа! гэж хашхирсаар одов.

	Энэ үед Борхүү, хуц, ухна гурав нэг том голыг гатлаад ухна нь зам дээрээс нэг чонын арьс олоод явж байв. Ойн шулам нөгөө голд тулж гатлах аргагүй болоод, 

	— Хүү минь, голоор яаж гарав гэж асууж гэнэ.

	— Хүзүүндээ том чулуу зүүгээд гарлаа гэж Борхүү хариулжээ. Ойн шулам түүний хэлснээр хүзүүндээ том чулуу зүүж голд ороод живж үхэв.

	Шулмыг дараад цааш явтал талд нэг цагаан гэр үзэгджээ. Тэр зүг чиглэсээр гадна нь очоод арьсаа орхиж орвол долоон чоно найрлаж байлаа. Гэрийн хойморт ихэмсэг суусан чоно хуцаас: «Чиний нэр хэн бэ?» гэв.

	Хуц хэлсэн нь: «Гүзээ ихт гүрний жанжин» гэжээ.

	Чоно дахин ухнаас: «чиний нэр хэн бэ?» гэхэд

	— Миний нэр бол «Сэлмэн эвэрт Сэнгэбаатар» гэлээ.

	Долоон чоно баахан гайхаж:

	— Эрхэм та нар ямар хэргээр явж байна гэж асуув. Тэгэхэд ухна:

	— Хан хурмастад далан сайн чонын арьсаар дах хийж өгөх албанд оногдоод явж байтал, баруун жалганаас нэг муу чоно олдов. Тэгээд нааш иртэл харин энд азаар даруй долоо байна гэхэд толгойлогч чоно:

	— Би түргэн гараад ирье гэж яваад гаднах чонын арьсыг үзмэгц ихэд айн сэмхэн зайлав. Дараах чононууд түрүүчийн хашир чоно дахин эргэж эс ирсэнд бүгдээр хэлэлцэж нэг нэгээр цуварч гарч зугтсаар хамгийн сүүлд нэг чоно үлджээ. Тэр чоныг гарахад ухна хамт гарсанд тэрхүү чоно хар хурдаараа арилав. Борхүү, ухна, хуц гурав найрын долоон чоныг ингэж аргалан зугтаалгаад цааш явсаар эмгэн өвгөн хоёрын гэрийн хаяанд ирээд Борхүүг чинь бид хоёр ойн шулмынхаас авчирлаа. Хурдан гараад ирээрэй гээд зэрэг зэрэг майлалдав.

	Эмгэн өвгөн хоёр хүүгээ тэврэн үнсэж, гүзээ ихт гүрний жанжин, сэлмэн эвэрт Сэнгэбаатар хоёрт баярлаад нүднээсээ нулимс дуслуулж байлаа.


ХИАГТАЙ БООРЦОГ

	 

	Нэг удаа үнээ, гүү азарга хоёрыг зочноороо урьж хиагтай амттайхан боорцгоор дайлжээ. Аманд ороод л уусчихмаар тэр боорцгийг зочид магтан идэж байв.

	Гэртээ буцах замдаа азарга нь гүүндээ:

	— Үнээ ч даан ч сайхан боорцог хийж шүү! гэхэд гүүний хор нь хөдөлж:

	— Юу нь тийм сайхан байгаа юм бэ? Хийе гэж санавал түүнээс ч сайхан боорцог хийх юм чинь гэж хариулав.

	— Аа тийм үү! Чамайг тийм амттай боорцог хийдэг гэж мэддэггүй байж, гэж азарга гайхсанаа, — Тэгвэл маргааш тийм боорцог хийгээд үнээг бухтай нь урья! гэв.

	Азарга үүрийн гэгээгээр босож, гүүг сэрээлээ.

	— Намайг сүргээ бэлчээрт залаад иртэл боорцог хийж үз! гэж тэр хэлэв. Тэгээд азарга адуугаа уулын энгэрт дагуулж бэлчээгээд нар ханын толгойд тусмагц «Гүү маань ч боорцгоо хийгээд чаначихсан байгаа даа. Зочдыг урьж болох биш үү» гэж бодоод гэртээ иртэл их санасан газар долоон шөнө хоосон хонов гэдгийн үлгэр рүү орох шахав.

	Ширээн дээр бас ширдгээр нэг гурил асгаж, толгойноосоо хөлөө хүртэл гурилаар пургиулснаас гүүний зөвхөн хоёр нүд нь гялганаж харагдана. Азарга энэ байдлыг үзээд гүүг солиороогүй байгаа гэж айн

	— Юу хийж байгаа чинь энэ вэ? гэж чичирхийлсэн дуугаар асуув Тэгэхэд гүү, 

	— Харахгүй юу, гурил зуурч байна гэж хэнэггүй хэлэв. Харин гүү, хөрөнгө исгэх савандаа гурил нь шингэдвэл гурилаа хийж, гурил нь өтгөдвөл усаа хийсээр том саваар дүүрэн болж, ширдгээр урсах дөхнө. Азарга, гүүгээ боорцог чанаж чадахгүй нь гэдгийг гадарлаж:

	— Чи, үнээнээс сурч авмаар юм гэв.

	— Сурсан сураагүй болно! гэж гүү уурлан хуйсганаж бөөн хиаг тастаж, хавтгайлсан гурилынхаа дунд хавчуулаад хэдэн хэсэг зүсэж, тос шаржигнаж буй тогоондоо хийв.

	Азарга юу ч хэлсэнгүй бэлчээртээ давхиж очоод адуугаа эргэнгүүт өөрийн зохиосон уртын дууг аялав. Гэсэн ч боорцог түүний санааг огт амраахгүй байлаа.

	Нар чанх дээрээс шарахад: «Үд болж дээ. Гүү маань боорцгоо чанаж гаргаад хөргөчихсөн дөө» гээд гэр рүүгээ давхив. Азарга зам зуур: «Би гүүг түрүүн гомдоочхов уу даа. Амттай боорцог хийхэд ажил орох нь ч зөв шүү дээ! Одоо намайг очиход амтлаг улаан хүрэн боорцог таваг дээр тавиастай хүлээж байгаа» гэж бодно.

	Азаргыг босгоороо дөнгөж алхтал сэтгэл хангалуун байдал нь гараар авч хаясан юм шиг алга боллоо.

	Гэрээр дүүрэн униар татаж хэншүү үнэртэхэд нулимсаа асгартал ханиалгав. Азарга нүдээ арчаад ширээ дээр тавьсан тавагтай боорцгийг үзлээ. Боорцгийн нэг тал нь хар нүүрс, нөгөө тал нь хар хүрэн ажээ. Боорцог аваад амандаа хийлээ. Тэр боорцог чулуу шиг хатуу, дунд нь хавчуулсан хиаг үзэгдэхгүй байв.

	— Ямар боорцог ийм байх вэ? Зочин уриагүй минь сайн боллоо гэж азарга дуу алдаад, гэдэс өлөн унтахаар шийдэв.

	Гүүнд ч ичгэвтэр ажээ. Гүү зуухныхаа ам руу хайчаа шургуулж галаа засангуут: «Азарга» зөв үг хэлжээ. Үнээнээс л үүнийг сурах нь чухал юм. Одоо түүнд очъё» гэж гуниглаж байв.

	Гүү, үнээнд очоод:

	— Эрхэм үнээ минь, над боорцог чанахыг зааж өгөөч! гэж гуйв.

	— Тэгье, тэгье, гэж үнээ хэлээд, — Би чамд дэс дараагаар нь ярья! Сайн тогтоож аваарай гэлээ.

	Азарга сэрээд гэрийн доторх юмс эмд замбараатай болж, гүү нь цэвэрхэн цагаан хормогчтойгоо шилгээн зогсож байлаа. Ширээн дээр хөвсийтөл хөөрсөн хүрэн боорцог тавиастай байхыг хараад нэгийг амандаа хийтэл араанд уусчихаар амттай болжээ.

	Азарга баярласандаа урд хоёр хөлөө солбилзуулан дээр дээр өргөж, гүүтэйгээ хамт газар цавчлан бүжиглэв.

	— Зочдыг дуудахад ичих юм алга гэж азарга янцгаалаа.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

